
				此页尚未校对
呂祖遊廬山酒肆。見剖魚作鱠。曰。吾令此魚再活。鱠者不信。祖隨以藥一粒。納魚腹中。良久跳躑如生。鱠者驚。試於江。圉圉洋洋。悠然而逝。始知為呂祖。覓不復見。

寶輪現相

紹興中。新昌令關肇喜道術。建大齋寶籙宮。方士大集。角技能。呂祖詭姓氏寓焉。自贊其能異眾。取藥少許寘諸掌。吹數過。俄紅暈四溢。成寶輪相。現洞賓二字。眾大愕。覓之己不見。肇後每日行陰德。杜門謝客。蓋因祖言方士幻術誤入也。祖後復來。授以正道。


懷孕師尼

景定甲子。衡州衡嶽觀。以三月三曰。伭帝生辰設醮。先一日有懷孕師尼。至觀求。眾惡其厭穢。拒之不可。令宿門外。中夜聞孩聲。乃尼產焉。主者大怒。次早。尼抱孩欲入醮壇觀看。眾拒之門外。拖拽逾時。尼以孩擲地。鮮血濺地。尼飛入空中。拍掌大笑而去。視孩則葫蘆。血則硃砂也。葫蘆內有回仙兩字。乃大驚。〈此真是遊戲三昧，肉眼俗腸烏能知之？一云道衆建醮不虔潔，故戲之耳，理合然也。〉


更名顯化〈十三條〉

回道士

滕宗諒。字子京。謫守巴陵。呂祖詭為回道士。上謁風骨聳秀。談論俊辨。子京異之。口占詩贈之曰。華州回道人。來到岳陽城。別我遊何處。秋空一劍橫。呂祖大笑。俄不見。子京倩人繪其像。置於岳陽樓。〈岳陽祖像蓋始於此〉

